
Útdráttur 

Ritgerð þessi er lokaverkefni til BA- prófs í félagsráðgjöf á félagsvísindasviði í Háskóla 

Íslands. Í þessari ritgerð verður fjallað um innflytjenda fjölskyldur sem eiga fötluð börn og 

hvaða tækifæri og ógnir eru til staðar í samfélaginu fyrir þær. Einnig verða skoðuð þau 

úrræði sem eru til staðar og hvaða hindranir eru í samfélaginu. 

Innflytjendur og fatlað fólk eru áhættuhópar þegar það kemur að félagslegri 

einangrun og geta þar með átt erfitt með að verða partur af samfélaginu. Innflytjendur 

geta átt erfitt með að aðlaga sig að nýju samfélagi þegar flutt er til nýs lands. 

Tungumálaerfiðleikar og upplýsingaflæði er ein helsta ástæða þess að það á erfitt 

uppdráttar. Það er mikilvægt fyrir innflytjendafjölskyldur sem eiga fatlað barn að vita 

hvaða úrræði eru í boði fyrir þær og hvernig samfélagið tekur á málefnum fatlaðs fólks. Í 

niðurstöðum ritgerðarinnar kom í ljós að á Íslandi er upplýsingaflæði til innflytjenda 

ábótavant og eru innflytjendur ekki nógu upplýstir um réttindi sín. Þetta væri hægt að 

laga með auknum rétti til túlkaþjónustu og auknu framboði á íslenskukennslu. 

Félagsráðgjafar eru í góðri aðstöðu til að hjálpa þessum hópi til þess að verða partur af 

samfélaginu og finna rétt úrræði fyrir aðstæður þeirra hverju sinni.  

1 Inngangur 

Fatlaðir innflytjendur lifa flóknu lífi þar sem fjölskyldutengsl, menningarlegar skyldur og 

félagsleg tengslanet hafa áhrif. Að vera með fötlun flækir líf fólks á ýmsa vegu, vegna 

takmarkana, til dæmis í andlegri færni, hreyfigetu og ferðagetu. Fötlun eykur oft á tíðum 

varnarleysi, stress innan fjölskyldunar og eykur líkurnar á einangrun frá samfélaginu. 

Fatlaðir innflytjendur eru partur af tveim algengum minnihlutahópum, fötluðum 

einstaklingum og innflytjendum. Af þeim sökum eiga þeir á hættu að festast í heimi 

fötlunar og einangrast. Félagsleg tengsl verða oftast í gegnum þjónustuúrræði sem er 

þeim bjóðast og í gegnum þeirra menningarlegu tengsl. Þeir hafa þó tækifæri til að verða 

til partur af menningu nýja landsins á meðan þeir halda í sterk félagsleg bönd innan 

fjölskyldu sinnar og menningar (Albercht, Devlieger og van Hove, 2008). 

Þegar innflytjendur flytja í nýtt land getur verið erfitt fyrir þá að fóta sig og er það 

ennþá erfiðara fyrir innflytjendafjölskyldur með fötluð börn. Innflytjendur eiga erfitt með 

að læra inn á nýtt kerfi, finna út hvaða þjónusta sé í boði og menntunarúrræði og fá 

atvinnuleyfi. Þetta eru úrræði og réttindi sem eru auðfengin fyrir þá sem aldir eru upp í 

nýja landinu en getur reynst erfiðara fyrir innflytjendur að vita hver réttindi þeirra eru og 

hvar er hægt að nálgast upplýsingar um réttindi þeirra. Þetta getur valdið því að 

innflytjendur verða einangraðir og útskúfaðir frá nýja samfélaginu (Albercht, Devlieger og 

van Hove, 2008).  

Í þessari ritgerð verður staða innflytjendafjölskyldna með fötluð börn í samfélaginu 

skoðuð. Næst mun ég telja upp þau tækifæri sem eru til staðar í samfélaginu fyrir þær og 

hvaða hindranir verða á vegi þeirra. Eru fleiri hindranir fyrir innflytjendafjölskyldur með 

fötluð börn að aðlagast í nýju landi? Eru meiri líkur á félagslegri einangrun fatlaðra barna 

sem koma úr innflytjendafjölskyldu? Hvernig eru viðhorfin á íslandi í garð innflytjenda og 

fatlaðra? Hvaða úrræði eru til staðar fyrir fötluð börn innflytjenda og hvaða tækifæri eru 

í samfélaginu fyrir þessa minnihlutahópa. Til þess að leita svara við þessum spurningum 

mun höfundur byrja á að fjalla um hugmyndafræði fötlunar, hver staða fatlaðra er á 

Íslandi, skilgreint verður hvað fatlaður einstaklingur er, hvaða réttindi hann hefur og 

hvernig viðhorf til fatlaðra er á Íslandi. Jafnframt verður fjallað um stöðu fjölskyldna 

fatlaðra, hvaða hindranir þær ganga í gegnum og hvaða úrræði eru til staðar fyrir þær á 

Íslandi. Næst verður fjallað um innflytjendur, skilgreint hugtakið innflytjandi, greint frá 

viðhorfum samfélagsins í garð innflytjenda, hvernig aðlögunar ferli innflytjenda er og hver 

eru réttindi þeirra á Íslandi. Að lokum mun höfundur fjalla um fötluð börn innflytjenda á 

Íslandi, skoða hvaða þjónustuúrræði eru í boði fyrir þau, verkefni félagsráðgjafa þegar það 

kemur að fötluðum og innflytjendum og hvaða tækifæri séu í boði fyrir þessa 

minnihlutahópa og hvaða ógnir eru til staðar.  

Höfundur mun nota lög um málefni fatlaðra, lög um innflytjendur og lög um réttindi 

þeirra. Notaðar verða einnig opinberar skýrslur og stefnur í málefnum fatlaðra og 

innflytjenda. Skoðaðar verða ritrýndar greinar og bækur sem tengjast viðfangsefni 

ritgerðarinnar. Notast verður við rannsóknir sem gerðar hafa verið sem tengjast 

málefnum fatlaðra og innflytjenda.  

Þetta viðfangsefni var fyrir valinu vegna þess hversu lítið fjallað hefur verið um það í 

samfélaginu og rannsóknum. Áhugavert fannst höfundi að skoða hvaða tækifæri eru til 

staðar fyrir þennan hóp á Íslandi og hvað það er sem hindrar almenna þáttöku þeirra í 

samfélaginu. Þetta eru bæði minnihlutahópar sem eru í hættu á félagslegri einangrun og 

eru oft á jaðrinum í samfélaginu. Lítið sem ekkert hefur verið gert að rannsóknum á 

þessum málaflokki bæði hér heima og erlendis.  

2 Hugmyndafræði og sjónarhorn á fötlun 

2.1 Hugmyndafræði 

Fötlunarfræði er þverfagleg fræðigrein sem leitast við að skilja hvernig menning og 

umhverfi hafa áhrif á að móta, skaða og viðhalda fötlun í samfélaginu. Fötlunarfræði gerir 

greinarmun á fötlun og skerðingu. Fötlun er það sem er félagslega mótað en skerðing er 

hið líkamlega. Þannig leggur fötlunarfræði félagslegan skilning í hugtakið fötlun og 

rannsakar ekki fötlun út frá skerðingu einstaklingsins, eins og til dæmis hvernig 

endurhæfing fer fram, heldur hvernig fötlun mótast í félagslegu og menningarlegu 

samhengi. Fötlunarfræði reynir að benda á ójöfnuð, vekja athygli á stöðu fatlaðra og er í 

stanslausri báráttu við að fá samfélagið til að vera móttækilegra fyrir jaðarsettum hópum 

(Hanna Björg Sigurjónsdóttir, Ármann Jakobsson og Kristín Björnsdóttir, 2013). 

Í rannsókn sem gerð var árið 2008 var tekið fram að fræðimenn í fötlunarfræðum eru 

almennt sammála um það hvernig upplifanir fatlað fólk gengur í gegnum. Fatlað fólk er 

oft á tíðum á jaðri samfélagsins og er litið á það sem öðruvísi. Það eru mun fleiri hindranir 

fyrir fatlað fólk heldur en ófatlað til að búa eitt og vera sjálfstætt. Oft á tíðum reynir fatlað 

fólk að forðast stimplun og fordóma samfélagsins með því að fela merki fötlunar. Fatlað 

fólk er í hættu að einangrast og lifa við fátækt. Rannsóknir hafa leitt í ljós að upplifanir 

fatlaðs fólk á aðstæðum eru misjafnar. Margir sem eru með fötlun upplifa sig ekki sem 

fatlaða (Albercht, Devlieger og van Hove, 2008). Í rannsókn sem gerð var á Íslandi árið 

2013 um fatlað fólk og öryrkja sem íbúa sveitarfélaga, voru niðurstöður á sama máli og 

rannsóknin hér að ofan. Þar kom hinsvegar í ljós að staða kvenna er að mörgu leyti verri 

en staða karla í þessum málum (Ásdís Aðalbjörg Arnalds, Guðný Bergþóra Tryggvadóttir 

og Hrafnhildur Snæfríðar- og Gunnarsdóttir, 2013). Skilningur á hugtakinu fötlun eins og 

við þekkjum það er ekki eins alls staðar í heiminum. Hvort sem einstaklingar eru skertir 

líkamlega eða andlega, frá fæðingu, vegna stríðs, slyss, sjúkdóms eða vegna ferilsins við 

að eldast er upplifunin á fötlun misjöfn. Þegar reynt var að breiða út og gera 

fötlunarhugtakið almennt viðurkennt komu upp nokkur hugmyndafræðileg vandamál. 

Mismunandi skilgreiningar gerðu erfitt fyrir þegar verið var að rannsaka fötlun í 

heiminum. Þar sem hugtakið fötlun er ekki til í öllum menningarheimum á það ekki að 

vera tekið sem sjálfsögðum hlut. (Ingstad og Whyte, 1995). 

Upplifun á fötlun er misjöfn þegar það kemur að menningu, samfélagi, stöðu, kyni og 

aldri hvers og eins og getur hún verið bæði neikvæð og jákvæð. Samfélagið og menning 

skipta miklu máli þegar það kemur að upplifun á fötlun, umhverfi, lög og félagsleg gildi 

geta skipt lykilmáli þegar það kemur að fötlun (Albercht, Devlieger og van Hove, 2008).  

2.2 Skilgreining á fötlun 

Fötlun er hugtak sem getur haft margar merkingar og ræðst merkingin af ólíkum 

samfélögum, menningarsvæðum og tímaskeiðum. Skilgreining á fötlun er því misjöfn en 

sums staðar er hugtakið fötlun ekki til. Hér á landi var hugtakið fötlun ekki til fyrr en lög 

um málefni fatlaðra voru sett árið 1981 (Hanna Björg Sigurjónsdóttir, Ámann Jakobsson 

og Kristín Björnsdóttir, 2013). Í lögum um málefni fatlaðs fólks nr. 83/2003 er hugtakið 

fatlaður skilgreint sem einstaklingur sem þarf á sérstakri þjónustu eða stuðningi að halda. 

Hér er átt við þroskahömlun, geðfötlun, hreyfihömlun og sjón- eða heyrnarskerðingu. 

Fötlun getur líka stafað af langvarandi veikindum eða slysum. Lög um greiningar og 

ráðgjafastöð ríkisins nr. 83/2003 skilgreinir fötlun sem ástand sem skapast þegar 

einstaklingur þarf aðstoð og fjölþætta þjónustu í lengri tíma vegna þroskaröskunar eða 

annarrar röskunar á færni. Samkvæmt skilgreiningu Samningi Sameinuðu þjóðanna um 

réttindi fyrir fatlað fólk, er fatlaður einstaklingur líkamlega, andlega eða vitsmunalega 

skertur, með skerta skynjun til frambúðar sem kemur í veg fyrir virka þátttöku í samfélagi 

á jafnréttisgrundvelli (Velferðarráðuneytið, 2006.  

Fötlun er vöntun á getu eða takmörkuð geta til þess að geta tekið þátt í samfélaginu 

á við aðra ófatlaða þegna. Fötlun er alltaf borin saman við það sem telst „eðlilegt“ í 

samfélaginu. Veikindi er hægt að skilgreina sem tímabundna fötlun en samfélagið gerir 

greinamun þar á milli þar sem veikindi eiga sér stað í tiltekin tíma en fötlun er varanleg. 

Fötlunarhugtakið er oftast notað til að vísa í takmarkanir á getu líkama og/eða huga 

einstaklinga. Félagslegar fatlanir eru til staðar í samfélaginu en flest allir nota orðið fötlun 

yfir líffræðilegt ástand sem hefur áhrif á hegðun og getu einstaklinga. Fötlun er hugtak 

sem erfitt er að skilgreina vegna þess hversu víðamikið það er (Ingstad og Whyte, 1995; 

Rannveig Traustadóttir, 2006). Þróun í skilgreiningu og viðhorfum á fötlun byggist á 

þremur mismunandi sjónarhornum. Höfundur mun hér að neðan fjalla um þessi þrjú 

sjónarhorn sem eru: læknisfræðilega-, félagslega- og norræna tengsla sjónarhornið, til 

þess að fá dýpri skilning í sögulegri þróun á skilgreiningu á fötlun. 

2.2.1 Læknisfræðilegt sjónarhorn 

Læknisfræðilega sjónarhornið á fötlun skilgreinir fatlaða einstaklinga sem veikt eða 

líkamlega afbrigðarlegt. Ástæða fötlunar er skert líkamlegt eða andlegt ástand 

einstaklinga sem ber að laga. Þessi skilningur á rætur að rekja til læknisfræði og 

heilsufélagsfræði sem líta á fötlun sem andstæðu þess sem er heilbrigt og eðlilegt og er 

þetta sjónarhorn ennþá ríkjandi í hugmyndum samfélagsins um fötlun (Rannveig 

Traustadóttir, 2003; Rannveig Traustadóttir, 2006). Læknisfræðilega sjónarhornið kom 

fyrst, af þessum þrem sjónarhornum sem nefnt var hér að ofan fram á sjónarsviðið og er 

enn í dag að finna í ýmsum löggjöfum og ritum um fötlun. Það leggur áherslu á að greina 

hvað vandamálið sé og gefa ráðgjöf um meðhöndlun eins og endurhæfingu, meðferð eða 

umönnun. Skerðingin er álitin vera uppspretta allra vandamála sem fatlaði 

einstaklingurinn hefur og er ekki tekið tillit til aðstæðna og umhverfis. Þegar greining 

hefur farið fram í læknisfræðilegum skilningi er áætlað að einstaklingurinn þurfi aðstoð 

sérfræðinga allt sitt líf. Vegna þess að læknisfræðilegur skilningur leggur svo mikla áherslu 

á hvað er að og þarf aðstoð sérfræðinga hefur fatlað fólk verið lagt inn á sjúkrastofnanir 

og aðgreint frá ófötluðu fólki. Læknisfræðilega sjónarhornið lítur á fatlað fólk sem 

fórnarlamb sem orðið hefur fyrir því áláni að þurfa að vera háð öðrum og í þörf fyrir 

lækningu, meðferð eða þjálfun. Þetta sjónarhorn er algengt meðal fagfólks og almennings 

en byrjaði að fá á sig gagnrýni á sjöunda áratug 20. aldar þar sem rannsakendur fóru að 

einbeita sér að mikilvægi félagslegra þátta. Sjónarhorn þetta hefur hlotið mikla gagnrýni 

meðal fagfólks og fatlaðra einstaklinga (Rannveig Traustadóttir, 2003). 

Skilgreining Alþjóðaheilbrigðisstofnunarinnar (WHO) á fötlun er fyrst og fremst í anda 

læknisfræðilega skilningsins og er skerðingin álitin sem meginorsök fötlunarinnar. 

Alþjóðaheilbrigðisstofnunin skilgreindi fötlun sem takmörkun eða skort á getu vegna 

virðisrýrnun til að geta framkvæmt athafnir á þann hátt eða innan þess ramma sem talið 

var „eðlilegt“. Hugmyndin af því að vera „eðlilegur“ er því mjög háð viðmiðunum um hvað 

færni og fötlun er (Daudji, Eby, Foo, Ladak, Sinclair, Landry og Gibson, 2011; Rannveig 

Traustadóttir, 2003). Alþjóðaheilbrigðisstofnunin (2011) talar um að fötlun sé partur af 

mannlegur ástandi þar sem allir eiga eftir að upplifa fötlun á líftíð sinni, tímabundið eða 

varanlega. Stofnuninn telur að hugtakið fötlun sé regnhlífahugtak fyrir skerðingar og 

takmarkanir á starfsemi og þátttöku. Hún telur að fötlun sé ekki bara líkamlegt ástand 

heldur er fötlun einstaklinga flókin tengsl milli líkamlegs ástands og félagslegs ástand þar 

sem einstaklingurinn býr (Alþjóðaheilbrigðisstofnunin, 2011). 

2.2.2 Félagslegt sjónarhorn 

Félagslegan skilning á fötlun má rekja til gagnrýni á læknisfræðilegum skilningingi. Þessi 

skilningur leggur áherslu á hvaða hindranir eru í samfélaginu og umhverfinu og eru þær 

taldar vera megin ástæða fyrir fötlun einstaklingsins. Þekktasta félagslega líkanið er 

breska félagslega líkanið um fötlun, þar sem róttæk endurskilgreining á fötlun átti sér 

stað. Breska félagslega líkanið gerir greinarmun á fötlun sem er félagsleg arfleifð og 

skerðing sem og hið líkamlega (Rannveig Traustadóttir, 2003; Rannveig Traustadóttir, 

2006). Í félagslega skilningnum er litið svo á að takmörkun á þátttöku fatlaðra í hinu 

daglegu lífi sé vegna félagslegar hindranna sem eru búnar til í samfélaginu. Þessar 

hindranir, eru til dæmis aðgengi, fordómar og viðhorf, takmarka líf fatlaðra og athafnir 

þeirra og gera það að verkum að fatlað fólk getur ekki lifað fullgildu lífi á við ófatlað fólk. 

Félagslegi skilningurinn á rætur sínar að rekja til sjötta áratugar 20. aldar þar sem samtök 

fatlaðs fólks og einstaklingar voru í báráttu gegn innilokun fatlaðra á stofnunum, útskúfun 

á vinnumarkaði, fátækt og fleira. Þessi barátta leiddi af sér nýjan skilning á fötlun sem var 

meðal annars mikilvægi þess að aðgreina líffræðilega þáttin frá félagslega þættinum, sem 

sagt skerðinguna frá fötluninni. Þessi skilningur lítur á félaglegar hindranir sem takmörkun 

á því hvað fatlað fólk getur gert og hvernig það geti lifað lífi sínu. Með þessum skilningi 

geta fatlaðir einstaklingar séð erfiðleika sína sem afleiðingu á félagslegum hindrunum en 

ekki af skerðingu sinni (Rannveig Traustadóttir, 2003).  

2.2.3 Norræna tengslasjónarhornið  

Á Norðurlöndunum hefur lengi verið gagnrýni á læknisfræðilegan skilning á fötlun og 

verið lögð áhersla á hið félagslega sjónarhorn (Rannveig Traustadóttir, 2006). Norræna 

tengslanálgunin var sett fram af norska fræðimanninum Jan Tøssebro sem vildi greina 

sameiginlegar hugmyndir um fötlun sem Norðulandabúar hafa. Hann taldi áhersluna 

liggja í tengslum á milli fatlaða einstaklingsins og umhverfisins. Það má greina þrjá 

meginþætti í nálguninni (Rannveig Traustadóttir, 2003). 

Þáttur eitt: Fötlun er misræmi milli einstaklings og umhverfis. Hann taldi fötlun verða 

til vegna þess að umhverfið er ekki í stakk búið fyrir þær sérþarfir sem geta fylgt 

einstaklingum og því verður röskun milli einstaklingsins og samfélags. Orsökin getur verið 

vegna þess að einstaklingurinn er ekki dæmigerður, býr ekki yfir færni sem er skilgeind 

sem venjuleg og að umhverfið sé ekki lagað að mismunandi fólki og mannlegum 

margbreytileika. Fötlun er því afstæð því hún er háð umhverfinu og skilgreind þannig 

(Rannveig Traustadóttir, 2003; Rannveig Traustadóttir, 2006). 

Þáttur tvö: Fötlun er bundin aðstæðum. Hvort skerðing leiðir af sér fötlun ræðst af 

aðstæðum, tengsl einstaklings og umhverfis er aðstæðubundin og er fötlun bundin 

samfélaginu að hverju sinni. Einstaklingur með sjónskerðingu er til dæmis ekki fatlaður 

þegar hann talar í síma og heyrnarlaus einstaklingur væri ekki fatlaður ef allir töluðu 

táknmál (Rannveig Traustadóttir, 2003; Rannveig Traustadóttir, 2006). 

Þáttur þrjú: Fötlun er afstæð og hluti af ferli. Hvenær einkenni einstaklinga eru 

skilgreind sem fötlun er því tilviljunarkennt. Skilgreiningar á því hvaða líffræðilegu eða 

andlegu einkenni eru skilgreind sem fötlun er félagslega ákvarðað af samfélaginu og eru 

mörkin því ekki skýr (Rannveig Traustadóttir, 2003; Rannveig Traustadóttir, 2006). 

Tøssebro (2004) bendir á það að þótt læknisfræðilegi skilningurinn hafi fengið á sig 

gagnrýni fyrir að vera úreltur má sjá að þegar fræðimenn ætla að gera rannsóknir útfrá 

félagslegum skilningi enda þeir yfirleitt alltaf á því að fara út í læknisfræðilegar 

skilgreiningar þegar fjallað er um réttindi og lög (Rannveig Traustadóttir, 2003; Tøssebro, 

2004).  

2.3 Viðhorf til fatlaðs fólks 

Þegar litið er til fortíðar hefur fötlun verið til staðar frá upphafi. Fötlun er meðal annars 

hægt að rekja til Forn-Grikkja og sumir fræðamenn telja að hægt sé að rekja fötlun alveg 

til Forn-Egypta. Saga mannkynsins segir frá því hvernig viðhorf til fatlaðs fólks hefur þróast 

í gegnum aldirnar. Fatlað fólk var lítið sýnilegt í samfélaginu og var partur af þeim 

þjóðfélagshópum sem lítið sem ekkert var skrifað um. Viðhorf til fatlaðs fólks í gegnum 

árin er misjafnt og er það ekki fyrr en á 18. öld sem viðhorf til fatlaðs fólks fer að breytast 

og er það aðallega vegna framfara í læknisfræði og vegna mannúðlegra aðferða sem 

komu upp á yfirborðið. Á 19. öld fór jafnrétti og lýðræði að mynda málaflokk fatlaðra 

vegna stjórnfars- og þjóðfélagslegra breytinga. Fyrsta löggjöfin um málefni fatlaðs fólks á 

Íslandi kom ekki fyrr en árið 1936 en fyrir það féll fatlað fólk undir almenna löggjöf um 

framfærslu ( Margrét Margeirsdóttir, 2001).  

Fatlað fólk er minnihlutahópur í samfélaginu. Mismunandi skoðanir um réttindi 

fatlaðs fólks og hvernig þeim er framfylgt hafa verið og munu alltaf vera ámælisverð. Í 

Bandaríkjunum er fatlað fólk einn af stærstu minnihlutahópunum og er sá hópur mun 

fjölbreyttari en aðrir hópar. Fötlun er vítt hugtak og nær yfir fjölmarga einstaklinga. Mikið 

af fólki upplifir röskun af einhverju tagi á sinni ævi, hvort heldur sem er vegna aldurs eða 

slyss, sem getur leitt af sér fötlun. Fötlun í nútíma samfélagi fer vaxandi og er ástæðan 

hækkandi lífsaldur, veikindi eða slys. Einnig geta stríð, vannæringar, faraldrar og 

náttúruhamfarir haft áhrif á fjölgun fatlaðra einstaklinga í samfélaginu (Siebers, 2009). 

Meira en einn milljarður einstaklinga í heiminum lifir við fötlun, tímabundið eða til 

langframa, og af þeim eru 200 milljónir sem eiga í talsverðum erfiðleikum við að lifa 

daglegu lífi á eðlilegan máta. Fatlaðir einstaklingar mælast með lélegri heilsu, minni 

menntun, litla efnahagslega getu og hlutfallslega hærri tíðni fátæktar heldur en fólk sem 

lifir án fötlunar (Alþjóðaheilbrigðisstofnunin, 2011; Cabieses, Pickett og Tunstall, 2012). 

Sameiginleg gildi samfélagsins og viðmið daglegs lífs byggjast á reynslu sem einstaklingar 

hafa. Þetta veldur því að fatlað fólk er sett saman í einn hóp sem fær ekki tækifæri til að 

upplifa samfélagið á forsendum eigin getu á sama hátt og ófatlað fólk. Þrátt fyrir að fatlað 

fólk geti ekki upplifað samfélagið eins og ófatlað fólk er það ekki gert vísvitandi en samt 

setur samfélagið fatlað fólk í þær aðstæður að gæði lífs þeirra og fjölskyldna er minni. Til 

þess að fatlaðir einstaklingar geti lifað eðlilegu lífi til jafns við aðra þurfa breytingar að 

eiga sér stað og eru sjálfsagðir hlutir eins og samgöngur, nám og samskipti mun erfiðari 

og dýrari fyrir þá (Peat, 1997). Peat (1997) talar um að fatlað fólk er að meðaltali færri ár 

í skóla og minni möguleika á vinnu og meira atvinnuleysi. 

2.4 Réttindi fatlaðra barna á Íslandi 

Í lögum um félagsþjónustu sveitarfélaganna nr. 40/1991 er tekið fram að sveitarfélögin 

hafa það að markmiði að tryggja fjárhagslegt og félagslegt öryggi og stuðla að velferð íbúa 

á grundvelli samhjálpar. Félagsþjónustan tryggir meðal annars þroskavænleg 

uppeldisskilyrði barna og ungmenna og reynir að koma í veg fyrir félagsleg vandamál. Hún 

veitir aðstoð svo íbúar geti búið sem lengst í heimahúsum sínum og lifað sem eðlilegustu 

lífi og virðir sjálfsákvörðunarrétt einstakling og hjálpar þeim til sjálfshjálpar. Samkvæmt 

11. gr laga um félagsþjónustu sveitarfélaganna um þjónustu við fatlað fólk er tekið fram 

að félagsmálanefnd eigi að vinna að því að tryggja fötluðum sambærileg lífskjör og 

jafnrétti við aðra í samfélaginu. Það á að skapa skilyrði fyrir fatlaða til að lifa sem 

eðlilegustu lífi miðað við getu hvers og eins. Boðið er upp á félagslega heimaþjónustu og 

hefur fatlað fólk rétt á almennri þjónustu og aðstoð og er unnið að því þegar það á við. 

Frekari aðstoð kemur fram í sérlögum um málefni fatlaðs fólks sem fjallað verður um hér 

að neðan. 

Á Íslandi er markmið laga um málefni fatlaðs fólks nr. 59/1992 að tryggja fötluðu fólki 

sambærileg lífskjör á við aðra og jafnrétti. Það á að skapa skilyrði til þess að fatlaðir 

einstaklingar geti lifað sambærilegu lífi á við aðra. Fatlað fólk á rétt á allri almennri 

þjónustu sem sveitarfélögin bjóða upp á, ef þjónustuþörfin er meiri er henni fullnægt með 

lögum um málefni fatlaðra. Samkvæmt 8. gr laga um málefni fatlaðs fólks nr 59/1992 á 

fatlað fólk rétt á stoðþjónustu til að hjálpa þeim að lifa og starfa í eðlilegu samfélagi við 

aðra. Samkvæmt 9. gr laga um málefni fatlaðs fólks eru þjónustustofnanir starfræktar og 

koma til móts við fatlað fólk til þess að það geti lifað sjálfstæðu lífi. Þjónustustofnanir eru 

hæfingar og endurhæfingarstöðvar, dagvistunarstofnanir, verndaðir vinnustaðir og 

skammtímavistun. Börn með fötlun hafa rétt á leikskóladvöl á vegum sveitarfélagana með 

nauðsynlegri stuðningsþjónustu, stuðningsfjölskyldu, liðveislu, skammtímavistun og 

sumardvöl samkvæmt 19.-23. gr laga um málefni fatlaðs fólks. Það ber einnig að taka það 

fram að fatlað fólk hefur rétt á ferðarþjónustu. Réttindagæsla er til staðar fyrir fatlaða 

einstaklinga til þess að standa vörð um réttindi þeirra og að þeim sé fylgt eftir. Lögin kveða 

á um að starfsmenn, sem sinna fötluðu fólki eða vinna á stofnunum sem sinna fötluðu 

fólki, eigi að standa vörð um hagsmuni þeirra og passa að réttindum þeirra sé fullnægt. 

Greiningar og ráðgjafastöð ríkisins hefur það að markmiði að tryggja að börn með 

alvarlegar þroskaraskanir fái greiningu. Þessi stofnun þjónar öllu landinu og er rekin af 

ríkinu. Samkvæmt 3 gr. laga um Greiningar- og ráðgjafastöð ríkisins nr. 83/2003 er tekið 

fram að frumgreining þarf að hafa átt sér stað áður en tilvísun til greiningarstöðvarinnar 

er gefin. Frumgreining á sér stað þegar einkenni um fötlun kemur í ljós eftir fæðingu og 

er þá gerð greining á hvort frekari greining þarf að eiga sér stað. Samkvæmt lögum um 

málefni fatlaðra nr. 59/1992 er það gert þegar starfsmenn heilbrigðisþjónustu, skólakerfis 

eða félagsþjónustu taka eftir eitthverju andlega eða líkamlegu sem er að í atgervi barns. 

Samkvæmt 4. gr. laga um greiningar- og ráðgjafastöð ríkisins nr.83/2003 er hlutverk 

stofnunarinnar það að greina börn og ungmenni eftir að frumgreining hefur átt sér stað 

og fræða foreldra og aðstandendur barnanna um hvaða viðeigandi meðferð sé í boði, 

meðal annars þjálfun og önnur úrræði. Greiningar- og ráðgjafastöð ríkisins býður upp á 

eftirfylgni með börnum sem greinst hafa með alvarlegar þroskahamlanir og sjá til þess að 

unnið sé rétt að málum þeirra af sveitarfélögum. 

Á Íslandi hefur Samningur Sameinuðu þjóðanna um réttindi barna lagagildi hér á landi 

og er markmið hans að styrkja stöðu mannréttinda barna. Í Lögum um samning 

sameinuðu þjóðanna um réttindi barnsins nr. 19/2013 er tekið fram í 23. gr að fötluð börn 

eigi að fá virðingu til að njóta og lifa sómasamlegu lífi og vera virk í samfélaginu. Í 

samningnum er tekið fram að fatlað barn eigi að hafa rétt til sérstakrar umönnunar og 

tekið sé tillit til hinna sérstöku þarfa sem fatlað barn kunni að hafa. Fatlað barn skal hafa 

aðganga að menntun, þjálfun, heilbrigðisþjónustu, endurhæfingu, starfsundirbúningi og 

möguleika á tómstundaiðju. Það á að stuðla að félagslegri aðlögun og ýta undir þroska 

barns, bæði í menningarlegum og andlegum efnum. 

Samkvæmt 12. gr laga um almannatryggingar nr. 100/2007 er sá sem er búsettur hér 

á landi tryggður að uppfylltum skilyrðum laganna. Samkvæmt 37. gr almannatrygginga 

eru börn yngri en 18 ára sjúkratryggð með foreldrum sínu. Einstaklingar eru sjúkratryggðir 

hér á landi svo lengi sem þeir hafa verið búsettir hér í að minnsta kosti sex mánuði án 

bóta, heimilt er þó að greiða nausynlega þjónustu í skynditilfellum fyrir þá sem hafa flutt 

búsetu sína til landsins en hafa ekki náð þessum sex mánuðum. Samkvæmt 38. gr 

almannatrygginga greiða sjúkratryggingar styrk fyrir hjálpartækjum eða bifreiðum sem 

nauðsynlegar eru vegna fötlunar. Sjúkratryggingar greiða einnig styrk fyrir 

æfingarmeðferðir og þjálfun og styrk fyrir lífsnauðsynlegu fæði eða næringarefnum vegna 

hamlaðrar líkamsstarfsemi. Samkvæmt 41. gr Almannatrygginga greiða sjúkratryggingar 

lyf sem lífsnauðsynlegt er að nota að staðaldri og hjúkrun í heimahúsum vegna alvarlegra 

sjúkdóma eða slysa. 

2.5 Áhrif fötlunar á fjölskylduna 

Fjölskyldur eru fjölbreyttar og getur staða og sérstaða þeirra verið misjöfn. Allar 

fjölskyldur eiga það sameiginlegt að margt getur breyst innan hennar með litlum fyrirvara. 

Þegar meðlimur fjölskyldunar veikist, fatlast eða fæðist með skerðingu getur það haft 

áhrif á fjölskylduna og hvernig henni tekst að vinna úr því ástandi sem upp hefur komið. 

Allar fjölskyldur upplifa álag en oft er það meira í fjölskyldum fatlaðra einstaklinga. Erfitt 



17 

getur reynst að breyta vanaverkum á heimilinu og meira stress innan heimilis kemur oft 

upp á yfirborðið. Fjölskyldur barna sem hafa greinst með fötlun þurfa allar að takast á við 

tilfinningar sem geta komið upp, breytingar og aðlögun. Það getur haft fjárhagslegar 

byrgðar í för með sér að eiga börn með fötlun og oft er það einnig tímafrekt sem getur 

valdið því að foreldrar þurfa að draga úr vinnu (María Játvarðsdóttir, 2008). Þegar barn 

greinist með fötlun er hræðsla, sorg og oft verða foreldrar viðkvæmir. Að sætta sig við 

fötlun barn síns getur verið erfitt ferli því foreldranir eru búnir að búa sér til ímynd af því 

hvernig barn þeirra verður og búnir að gera plön fyrir framtíðina með ófatlað barn í huga. 

Foreldrarnir hugsa yfirleitt ekki fyrst um hvaða úrræði eru í boði fyrir barn sitt og er það í 

höndum sérfræðinga að aðstoða foreldrana að ganga í gegnum þetta ferli (Rogers 

Chrissie, 2009). Foreldrar fatlaðra barna lifa oft í tilveru sem dregin er upp með skrapari í 

línum en líf annarra foreldra og gerir það daglegt líf erfiðara fyrir. Það getur verið erfiðara 

en líka léttara að sama skapi fyrir þessa foreldra. Það er því nauðsynlegt að efla foreldra 

fatlaðra barna og styðja við þá. Það er mikilvægt fyrir foreldrana að vita hvaða þjónusta 

er í boði fyrir þau og hvernig farið er að til að nýta sér hana (Elsa Sigríður Jónsdóttir, 2003; 

María Játvarðsdóttir, 2008). 

3 Innflytjendur 

3.1 Innflytjendur á Íslandi 

Flutningar fólks milli landa hefur aukist á síðustu árum og hefur Ísland ekki verið 

undanskilið frá því. Á Íslandi hefur innflytjendum fjölgað jafnt og þétt frá árinu 1996. 

Innflytjendur voru 5.702 árið 1996 en eru nú 30.979 frá og með nóvember 2014 (Hagstofa 

Íslands, 2014) Það eru margar ástæður fyrir því að fólk flytji milli landa, sumir eru að leita 

að betra lífi meðan aðrir eru að flýja óviðunnandi aðstæður í sínu heimalandi. Þar sem 

frjálst flæði vinnuafls er eitt af markmiðum Evrópusambandsins, hefur það auðveldað 

fólksflutning á milli Evrópulanda (Eva Heiða Önnudóttir, 2009; Margrét A. Markúsdóttir 

og Sigrún Aðalbjarnardóttir, 2013). 

Þrátt fyrir þessa fjölgun og vaxandi umræðu í samfélaginu um málefni innflytjenda 

var ekki sett fram heildræn stefna í aðlögun innflytjenda, stefna ríkisstjórnarinnar um 

aðlögun innflytjenda, fyrr en árið 2007. Stefnan var gefin út af félagsmálaráðuneytinu sem 

nú heyrir undir velferðarráðuneytið. Þessi stefna snýst um að innflytjendur fái að njóti 

jafnra tækifæra og verði virkir þátttakendur í samfélaginu eins og aðrir íbúar landsins líkt 

og kveðið er á í stjórnarskrá lýðveldisins Íslands nr. 33/1944. Þó vantar enn leiðir og 

úrræði til að koma til móts við innflytjendur í heilbrigðisþjónustu, atvinnuþáttöku og 

almennri þátttöku í samfélaginu (Eva Heiða Önnudóttir, 2009; Félagsmálaráðuneytið, 

2007). Í stefnu ríkistjórnarinnar um aðlögun innflytjenda voru sett fram markmið og var 

eitt af því um þjónustu við fatlað fólk. Þar var lögð áhersla á að innflytjendur fengju sömu 

þjónustu og aðrir. Lögð var áhersla á að heilbrigðiskerfið og skólakerfið á öllum stigum 

ætti að gegna sínum skyldum gagnvart innflytjendum og innflytjendum með fötlun. Þegar 

greining fer fram á þroskaröskunum eða grunur er um slíka röskun skulu sérfræðingar 

hafa hugfast að einstaklingar hafa kannski ekki full tök á íslenska tungumálinu. Gera þarf 

sérstakar ráðstafanir á þann hátt að borin sé virðing fyrir menningarlegum mun sem kann 

að vera. Starfsfólk heilbrigðiskerfisins, skólakerfisins og félagsþjónustu sveitarfélaganna 

þarf að vera vakandi fyrir þroskafrávikum hjá börnum innflytjenda þar sem þeir geta verið 

óupplýstir og vita ekki hvaða möguleikar eða þjónusta er í boði (Félagsmálaráðuneytið, 

2007). 

Árið 2012 voru sett lög hér á landi um málefni innflytjenda, fyrir það voru það aðeins 

til lög um útlendinga og lög um atvinnuréttindi útlendinga. Lög um málefni innflytjenda 

nr. 116/2012 hafa það að markmiði að stuðla að samfélagi þar sem allir geta verið virkir 

þátttakendur, óháð þjóðerni og uppruna. Lögin reyna að tryggja það að hagsmunir 

innflytjenda séu samþættir í allri stefnumótun, stjórnsýslu og þjónustu sem hið opinbera 

býður upp á. Efling á fræðslu og miðlun upplýsinga um málefni innflytjenda og stuðla að 

samfélagi án fordóma. Stuðla og styðja við rannsóknir og þróunarverkefni í málefnum 

innflytjenda og víðtækt samstarf og samþætting aðgerða milli allra aðila sem koma að 

málefnum innflytjenda.  

3.2 Hver er innflytjandi? 

Í hinum vestræna heimi eru lönd að verða fjölmenningarlegri vegna fólks, sem vill eða 

þarf að flytja frá sínu heimalandi. Að flytjast milli landa getur verið flókið. 

Búferlaflutningar milli landa eiga sér stað allstaðar í heiminum, þeir geta verið ákvörðun 

sem tekin er viljandi og einnig eru einstaklingar neyddir til að flytjast milli landa (Albercht, 

Devlieger og van Hove, 2008). Sameinuðu þjóðirnar skilgreina innflytjenda sem 

einstakling fyrir utan sitt upprunaland um stundarsakir eða til frambúðar. Innflytjandi er 

einstaklingur sem tekur ákvörðun um að flytjast milli landa með fúsum og frjálsum vilja 

og er þar af leiðandi aðskilinn frá hælisleitendum og flóttamönnum sem þurfa að flýja 

land sitt vegna óviðunnandi aðstæðna (United Nations Educational, Scientific and Cultural 

Organization, 2003). Í stefnu ríkistjórnar Íslands í málefum innflytjenda er skilgreint 

hugtakið innflytjandi (e. immigrant) sem erlendur ríkisborgari sem sest hefur að í nýju 

landi til langframa, var fæddur í öðru landi, báðir foreldrar hans fæddir erlendis eða þeir 

hafi einhvern tíman verið með erlent ríkisfang. Innflytjendur eiga það sameiginlegt að 

hafa alltaf annað tungumál sem móðurmál en íslensku. Móðurmál er það tungumál sem 

barn lærir fyrst (Félagsmálaráðuneytið, 2007).  

Það hefur reynst erfitt fyrir fræðimenn að skilgreina búferlaflutninga milli landa því 

þeir fela í sér svo margar ástæður fyrir flutningi og margar tegundir af innflytjendum. 

Búferlaflutningar milli landa eru að gerast allstaðar í heiminum. Þeir geta verið ákvörðun 

sem tekin er viljandi og einnig neyðast einstaklingar til að flytjast milli landa. Ástæður 

búferlaflutnings geta verið margar, oftast er það þó vegna fátæktar, öryggis, 

atvinnumögleika eða ójafnaðar í samfélaginu. Hnattvæðing hefur gert það auðveldara 

fyrir fólk að flytjast milli landa, þrátt fyrir strangari lög þegar það kemur að innflytjendum 

(Amnesty international, 2006). Innflytjendur er fjölbreyttur flokkur fólks, allt frá 

heilbriðum innflytjenda í leit að betra tækifæri, hælisleitendum, flóttamönnum til 

pólitískra flóttamanna. Að vera innflytjandi felur ekki bara í sér að flytja milli landamæra 

heldur er það svo miklu meira, eins og aðlögun að nýrri menningu, samfélagi og lagalegu 

umhverfi. Oft er menning milli landa mjög breytileg og getur reynst flókið og erfitt að 

aðlagast í nýju landi, nýju tungumáli og nýjum hefðum( Cabieses, Pickett og Tunstall, 

2012; United Nations Educational, Scientific and Cultural Organization, 2003). 

Innflytjendur hafa með sér sína menningu, trú, hugmyndafræði og fatlanir. Innflytjendur 

reyna að læra hefðir og gildi nýja landsins en eru þó mun líklegri til að halda í sína hefðir, 

sérstaklega meðan þeir eru að venjast nýju tungumáli, venjum, siðum og umhverfi 

(Albercht, Devlieger og van Hove, 2008). 

3.3 Viðhorf til innflytjenda 

Viðhorf til innflytjenda stýrist mjög af því hvernig fjölmiðlar, þingmenn og opinberir 

embættismenn tala um málefni innflytjenda. Stundum notar samfélagið innflytjendur 

sem blóraböggul þegar það kemur að félagslegum vandamálum og ýtir það undir 

aðgreiningu, fordóma og kynþáttahatur (Amnesty international, 2006). 

Í rannsókn sem var framkvæmd af Oorschot og Uunk (2007) kom í ljós að tengsl væru 

á milli velferðar í landinu, félagslegrar stöðu fólks og viðhorfa til innflytjenda. Eftir því sem 

velferðarkerfið er betra verður meiri samfélagslegur jöfnuður, þegar efnahagsleg 

samkeppni innan landsins er minni verður samstaða milli borgara meiri. Þetta gerir það 

að verkum að viðhorf til innflytjenda verður betra. Einnig kom í ljós að þeir sem eru betur 

staddir atvinnu- og fjárhagslega séð í samfélaginu, hafa jákvæðara viðhorf í garð 

innflytjenda en þeir sem eru í verri aðstæðum, (Oorschot og Uunk, 2007). 

Friðrik H. Jónsson (2003) tók saman niðurstöður úr lífstílskönnun sem gerð var árið 

1999 þar sem í ljós kom að Íslendingar hafa mjög litla óvild í garð útlendinga og eru alltaf 

í hópi þeirra þjóða sem sýna mestan velvilja þegar það kemur að útlendingum. Áhugavert 

var að sjá að eldra fólk var meira á móti útlendingum en yngra. Töldu þó flestir að 

innflytjendur ættu að tileinka sér siði landsins. Þó kom í ljós að fólk var almennt ekki á 

móti því að innflytjendur kæmu hér til að vinna svo lengi sem næg atvinna væri til staðar 

(Friðrik H. Jónsson, 2003). Sambærileg niðurstaða kom fram í könnun sem gerð var árið 

2008 um kynþáttahyggju og viðhorf til innflytjenda á Íslandi. Þar kom í ljós að ef skortur 

er á atvinnutækifærum ætti frekar að ráða Íslending heldur en innflytjenda. Það kom 

meðal annars í ljós að Íslendingar eru ennþá almennt jákvæðir í garð innflytjenda þó 

jákvæðmin mælist minni en áður. Þrátt fyrir það telja Íslendingar að það sé efnahagslegur 

ávinningur af því að fá innflytjendur inn í landið (Eva Heiða Önnudóttir og Njörður 

Sigurjónsson, 2008).  

Íslendingar eru almennt jákvæðir í garð innflytjenda þegar gerður er samanburður við 

önnur ríki. Þrátt fyrir það hefur sú afstaða orðið neikvæðari eftir því sem innflytjendum 

hefur fjölgað. Hægt er að segja að Íslendingum séu í raun sama hvort innflytjendur séu 

hér, svo lengi sem það sé ávinningur af þeim. En um leið og samkeppni um störf verður, 

menning breytist og atvinnuleysi eykst þá eiga þeir að fara. Eftir hrun árið 2008 töldu 

íslendingar að of margir innflytjendur kæmu hingað til lands og væru þeir ákveðin ógn við 

íslensku samfélagi. Rannsóknir benda einmitt til þess að ef efnahagur lands er í hættu sé 

meiri ógn á stöðu innflytjenda og fordómar í garð þeirra aukast (Eva Heiða Önnudóttir, 

2009) Í skýrslu ECRI (2012) kemur fram að um 30% íslendinga vildu takmarka fjölda 

innflytjenda sem kæmu til landsins. Að sama skapi kom fram í rannsókn sem gerð var um 

aðlögun og þátttöku innflytjenda í þremur sveitarfélögum árið 2010 að viðmót Íslendinga 

væri almennt gott í garð innflytjenda. Innflytjendurnir höfðu jákvæða upplifun af því að 

búa hér á landi þrátt fyrir að hafa orðið varir við viðhorfsbreytingar þegar atvinnuástandið 

versnaði. Einnig kom í ljós að þeir innflytjendur sem lögðu áherslu á að læra íslensku voru 

virkari í félagslífi og líklegri til að setjast hér að til framtíðar (Eva Heiða Önnudóttir, Njörður 

Sigurjónsson og Sigurbjörg Eyjólfsdóttir, 2010). Það má því segja að viðhorf Íslendinga og 

upplifun og viðhorf innflytjenda haldist í hendur. 

3.4 Aðlögun innflytjenda í nýju landi 

Að aðlagast í nýju landi er meira en að læra nýtt tungumál. Aðlögun innflytjenda snýst um 

þátttöku í samfélaginu, sjálfsmynd þeirra, tengsl í nýju landi og löggjöf í nýja landinu. 

Innflytjendur þurfa að læra inn á nýja menningu meðan reynt er að halda í menningu síns 

heimalands. Það er ekki hægt að ætlast til þess að innflytjendur haldi annað hvort sínum 

eigin siðum eða láti af þeim og taki upp nýja siði, heldur reyni að blanda þessu saman. 

Þetta er flókin blanda af menningarþáttum og oft getur reynst erfitt að skilgreina mörkin 

þar sem ein menning endar og hin byrjar (Eva Heiða Önnudóttir, 2009). Innflytjendur 

verða oft einangraðir í nýja landinu er það vegna þess að þeir eru oft á tíðum langt frá 

fjölskyldu sinni og félagslegu tengslaneti sínu. Þegar innflytjendur verða félagslega 

einangraðir eiga þeir á hættu að vera misnotaðir í gróðaskyni. Eitt af því erfiðasta sem 

innflytjendur þurfa að horfast í augu við er neikvæð ímynd og fordómar í garð þeirra 

(Amnesty international, 2006; Eva Heiða Önnudóttir, 2009). 

Innflytjendur fara oft á tíðum í gegnum þrjú skref af breytingum, breytingar á 

persónu- og félagslegum tengslum, uppbyggingum á félagslegum tengslum, færsla frá 

einu félagslegu kerfi í annað og flutningur frá einum menningarheim í annan. Hægt er að 

skipta innflytjenda ferlinu í þrjú skeið, undirbúningsskeið, búferlaflutningsskeið og 

aðlögunarskeið. Ákveðnar hættur tilheyra hverju skeiði fyrir sig. Á undirbúningsskeiðinu 

upplifa innflytjendur truflun á félagslegum vana sínum og kerfum. Þegar 

búferlaflutningurinn á sér stað er mikið óöryggi til staðar í lífi innflytjendanna, vegna 

stöðu þeirra í nýja landinu, og eru þeir viðkvæmir fyrir ofbeldi og misnotkun. Þegar 

aðlögunarskeiðið er byrja, er komið meira öryggi og framtíðin er bjartari fyrir 

innflytjendur. Oft á tíðum eiga innflytjendur þó í erfiðleikum að fóta sig í samfélaginu og 

finna fyrir miklum missi. Þetta getur leitt til þunglyndis og einangrunar. Dæmi um þetta 

er þegar innflytjendur fá ekki vinnu við það sem þeir hafa lært í sínu heimalandi. Börn eiga 

oft erfitt með að finna sína menningarlegu sjálfsmynd og finna fyrir félagslegri einangrun 

og fordómum. Þegar börn og unglingar fara finna sig í nýja samfélaginu lenda þau oft á 

móti foreldrum og ættingjum sínum vegna nýrra gilda (Krimayer, ogfl., 2011). 

3.4.1 Menningaráfall 

Þegar fólk flytur búferlaflutningum verður það oft fyrir menningaráfalli. Oberg (2006) lýsti 

menningaráfalli sem sjúkdómi sem hefur einkenni, ástæðu og lækningu. Það er 

mismunandi eftir fólki hvernig menningaráfallið lýsir sér og þó það sé ekki algengt er til 

fólk sem getur alls ekki búið í nýju landi. Oberg skipti menningaráfallinu niður í fimm stig. 

Fyrsta stigið er hveitibrauðsstigið þar sem spenna og eftirvænting er einkennandi. 

Fólk verður áhugasamt fyrir öllu sem nýtt er og allt er áhugavert. Þetta stig endist frá 

nokkrum döfum upp sex mánuði fer allt eftir aðstæðum. Þetta stig enkennist af því 

sæluástandi sem fylgir því að vera ferðamaður en endist yfirleitt ekki lengi ef fólk þarf að 

kljáfst við daglegan raunveruleika. Þegar þetta stig endar tekur við stig tvö sem er talið 

vera erfiðasta stigið (Anna Guðrún Júlíusdóttir, 2002; Oberg, 2006). 

Stig tvö kallast hið eiginlega áfall sem einkennist af almennri vanlíðan og 

skapgerðarbreytingum. Fólk verður óvinarlegt gagnvart nýja landinu og á erfitt með að 

aðlagast í skóla, læra tugnumálið, finna húsnæði og finnur fyrir vanmáttarkennd. 

Innflytjendunum finnst eins og aðrir skilji sig ekki og heldur að þeim sé alveg sama um 

vandamál sín. Innflytjendurnir hópa sig saman og líta í sína menningu og hefðir sem einu 

réttu leiðina, gagnrýna nýja landið og sína fjandsama, árásagjarna andstöðu gagnvart nýja 

landinu. Ef einstaklingar komast yfir þetta stig verða þeir eftir í nýja landinu ef ekki fara 

þeir heim (Anna Guðrún Júlíusdóttir, 2002; Oberg, 2006). 

Þriðja stigið einkennist af því að innflytjendurnir sökkva sér inn í nýja lífshætti. 

Einsaklingarnir verða opnari fyrir nýjum leiðum og samskiptum við innfædda. Á þessu stigi 

fer fólk að læra tungumálið og ná aðeins tökum á því (Anna Guðrún Júlíusdóttir, 2002; 

Oberg, 2006). 

Stig fjögur er lokastig aðlögunar. Einstaklingarnir taka fullan þátt í nýjum lífsháttum 

og einkennandi er að sjaldan talað um „þá“ heldur er talað um „okkur“. Þeim fer að líka 

við menningu og siði nýja landsins og sakna þess ef farið er frá því (Anna Guðrún 

Júlíusdóttir, 2002; Oberg, 2006). 

Stig fimm kemur langt þar á eftir, eða þegar flutt er tilbaka til heimalandsins. Þetta 

kallast menningaráfall afturábak eða endurkomuáfall. Það getur verið óþæginlegt að 

koma aftur til heimalandsins og líða eins og þeir eigi ekki heima þar lengur. Hérna getur 

tekið tíma að venjast aftur gömlum siðum og venjum (Anna Guðrún Júlíusdóttir, 2002; 

Oberg, 2006). 

3.4.2 Flutningsferilslíkan 

Carlos Sluzki (1979) setti fram flutningsferilslíkan sem fagfólk getur notað til að meta áhrif 

flutninga á innflytjendur og flóttafólk, bæði einstaklinga og fjölskyldur. Sluzki taldi 

misjafnt hversu lengi fólk dveldi á hverju stigi en mikilvægt væri að fólk gengi í gegnum 

fyrsta stigið, því ef það missir af því þá veldur það auknum kvíða og stressi. Líkaninu er 

skipt í fimm stig, undirbúningsstigið (e. preparatory), búferlaflutningar (e. the act of 

migration), tímabil varnauppbóta (e. period of ocercompensation), tímabil kreppu og 

átaka (e. period of decompensation or crises) og áhrif í gegnum kynslóðir (e. 

transgenerational impact).  

Fyrsta stigið er undirbúningsstigið þar sem öll undirbúningsvinna er gerð. Fyrstu skref 

af búferlaflutningum eru tekin og sótt um þau leyfi sem þarf til að flytjast til tiltekins lands. 

Á þessu stigi finna fjölskyldur oft fyrir vellíðan og ótta á sama tíma. Á þessu stigi byrja ný 

hlutverk fjölskyldumeðlima að koma upp á yfirborðið sem verða skoðuð betur á næsta 

stigi. 

Annað stigið eru búferlaflutningarnir sem koma í beinu framhaldi af stigi eitt. Ef 

einstaklingarnir vita hversu lengi þeir ætla að dvelja í nýja landinu þá ganga flutningarnir 

vel fyrir sig. Ef fólk er komið með vinnu, húsnæði og annað sem þarf til, gengur mun betur 

að fóta sig í nýja landinu.  

Þriðja stigið er tímabil varnaruppbóta sem getur staðið yfir í allt að 6-24 mánuði. Í 

upphafi er fólk bjartsýnt og spennt fyrir nýju samfélagi. Það verður ekki vart við streitu 

vegna spennings fyrir nýjum aðstæðum. Hafi einstaklingar verið samrýmdir áður verða 

þeir mögulega samrýmdari við komuna en það getur einnig verið öfugt. Þeir sem voru 

ekki í góðum tengslum verða jafnvel fjarlægari.  

Fjórða stig er tímabil kreppu og átaka. Á þessu stigi geta myndast miklir erfiðleikar. 

Fjölskyldur geta átt erfitt með að tileikna sér nýja siði og eða jafnvel velja sér hvaða siði 

þeir vilji halda í frá gamla heimalandinu og hvaða siði þeir vilji taka upp í nýja landinu. Það 

sem verður yfirleitt til innri átaka á þessu tímabili er vegna þeirra ástvina sem urðu eftir í 

heimalandinu. Sorgin og söknuðurinn getur valdið því að einstaklingur aðlagist illa eða alls 

ekki.  

Fimmta stigið er áhrif í gegnum kynslóðir þar sem fyrsta kynslóð innflytjenda heldur 

oft fast í siði frá gamla heimalandinu og leggur lítið á sig til að aðlagast nýjum 

heimkynnum. Þetta getur valdið því að kynslóðin sem kemur á eftir eigi erfitt uppdráttar. 

Það kemur fram þegar ný kynslóðin vill stíga út fyrir ramma þess sem þeir hafa alist upp 

við. Þá getur streita skapast á milli barna og foreldra í þeim tilfellum (Sluzki, 1979). 

Það sem getur hjálpað við aðlögun í nýju landi er góð tök á tungumáli þess lands. 

Ísland er eina landið á Norðurlöndunum þar sem innflytjendur eru ekki skyldugir til að 

fara í tungumálanám. Á Íslandi bera innflytjendur sjálfir ábyrgð á námi sínu, á sama tíma 

og hin Norðurlöndunum ýta undir það að læra tungumálið (Birna Arnbjörnsdóttir, 2011). 

Undantekning á þessu er í lögum um útlendinga nr. 96/2002 þar sem tekið er fram að 

útlendingar sem sækja um búsetuleyfi hér á landi þurfa að sækja íslenskunámskeið. Í 

stefnu ríkistjórnar Íslands um aðlögun innflytjenda er lögð áhersla á að innflytjendur eigi 

kost á íslensku kennslu, upplýsingar um íslensk samfélag og réttindi þeirra séu aðgengileg 

á nokkrum tungumálum og að sveitarfélög tryggi sömu þjónustu fyrir innflytjendur og 

aðra þjóðfélagsþegna (Félagsmálaráðuneytið, 2007).  

3.5 Réttindi innflytjenda á Íslandi 

Réttindi innflytjenda á Íslandi er að finna í lögum um málefni innflytjenda nr. 116/2012 

sem var aðeins fjallað um hér að ofan, lögum um íslenskan ríkisborgararétt nr. 100/1952 

og í lögum um útlendinga nr. 96/2002. Samkvæmt 9. gr laga um útlendinga nr.96/2002 

þurfa innflytjendur sem koma hingað til lands að sækja um dvalarleyfi til að hafa rétt til 

að vinna, nema dvöl þeirra sé heimiluð án dvalarleyfis. Í lögum um útlendinga nr. 96/2002 

er tekið fram að einstaklingar sem eru ríkisborgarar innan EES eða EFTA mega dvelja hér 

á landi og starfa hér án sérstakst leyfis í allt að þrjá mánuði frá komu eða sex mánuði sé 

hann í atvinnuleit. Ef viðkomandinn dvelur lengur hér á landi þarf hann að skrá sig hjá 

þjóðskrá. Dvalarleyfi er aðeins gefið út ef grunnskilyrði eru uppfyllt sem eru framfærsla, 

sjúkratrygging og að húsnæði sé tryggt. Útlendingur sem hefur fengið dvalarleyfi hér á 

landi í 4 ár samfleytt hefur rétt á að sækja um búsetuleyfi, með því skilyrði að hafa sótt 

íslensku námskeið. Með búsetuleyfi fær einstaklingurinn rétt til að dvelja hér á landi 

ótímabundið (Lög um útlendinga nr. 96/2002). Útlendingar sem hafa búið hér á landi í sjö 

ár hafa rétt á að sækja um ríkisborgararétt samkvæmt 7. gr laga um íslenskan 

ríkisborgararétt nr. 100/1952. Ef þeir öðlast ríkisborgararétt fá börn þeirra sem eru undir 

18 ára aldri einnig ríkisborgararétt samkvæmt 5. gr laga um íslenskan ríkisborgararétt. Til 

að hafa rétt á aðstoð frá sveitarfélögum á íslandi þurfa innflytjendur að hafa lögheimili 

hér á landi. Ef erlendur ríkisborgari sem er ekki með lögheimili hér á landi þarf á 

fjárhagsaðstoð að halda er hægt samkvæmt 5. gr laga um félagsþjónustu sveitarfélaganna 

nr. 40/1991 að veita honum aðstoð í sérstökum tilvikum.  

Í lögum um útlendinga nr. 69/2002 eru aðeins tekin fram réttindi flóttamanna til 

túlkaþjónustu. Í hinum lagabálkunum sem fjallað var um hér að ofan er ekki tekið neitt 

fram um rétt innflytjenda til túlks. En í reglugerð um útlendinga nr. 053/2003 er tekið 

fram að útlendingur sem fær birtingu frá lögreglu um brottvísun eða frávísun eigi rétt á 

að hafa túlk viðstaddan. Þegar þingsályktun um framkvæmdaráætlun í málefnum 

innflytjenda er skoðuð er tekið fram að verkefni stjórnvalda eru meðal annars að auka 

aðgang innflytjenda að opinberri þjónustu og er það gert meðal annars með 

túlkaþjónustu. Þetta felur í sér túlkþjónustu á öllum stigum velferðar- og félagsþjónustu 

á Íslandi (Þingskjal 1226, 2007-2008). Samkvæmt 2. gr laga um málefni innflytjenda er 

tekið fram að fjölmenningarsetur skal vera starfrækt í sveitarfélögum til að vera til 

ráðgjafar við að taka á móti innflytjendum sem flytja til landsins og sjá einnig um að taka 

saman og miðla upplýsingum um réttindi innflytjenda til þeirra. 

Á síðu fjölmenningarseturs er tekið fram að þeir sem hafa rétt á túlk eru sjúklingar 

sem ekki hafa tök á íslensku og innflytjendur sem eru í dómsmálum. Túlkar eru einnig oft 

notaðir af félagsþjónustunni, stéttarfélögum, lögreglunni, fyrirtækjum, skólum og 

leikskólum. Túlkar eru ekki alltaf til staðar að kostnaðarlausu (Fjölmenningarsetur, e.d.-

e). 

Samkvæmt lögum á Íslandi hafa allir rétt til menntunar án tillits til kyns, fjárhags, 

búsetu, fötlunar og menningar- eða félagslegs uppruna. Þegar innflytjandi er með skráð 

lögheimil hér hefur barn hans rétt á leikskóladvöl innan síns sveitarfélags en leikskóli er 

ekki skylda (Fjölmenningarsetur, e.d.-a). Grunnskóli er skylda á Íslandi og verða foreldrar 

að skrá börn sín í grunnskólanám. Ef nauðsyn er á sérstökum stuðningi í skólanum er það 

hægt sökum félags- eða tilfinningalegra örðugleika. (Fjölmenningarsetur, e.d.-b). Í 

grunnskólum á Íslandi er búið að þrepaskipta námskránni fyrir nemendur sem hafa 

íslensku sem annað tungumál. Þetta er gert til að auðvelda þeim aðlögun í nýjum skóla 

og byggja brú yfir í almennt nám (Fjölmenningarsetur, e.d.-c). Á Íslandi er framhaldsskóli 

ekki skylda. Þeir bjóða þó margir upp á sérdeildir, starfsbrautir eða önnur námsframboð 

sem eru ætluð nemendum með sérþarfir (Fjölmenningarsetur, e.d.-d). 

Fyrir innflytjendur til afla sér upplýingar á Íslandi eru til staðar þrír staðir, 

Alþjóðasetur, fjölmenningarsetrið og jafnréttishús (Rauði kross Íslands, 2011). 

Alþjóðasetrið er túlka- og þýðendaþjónusta fyrir einstaklinga og fyrirtæki. Innflytjendur 

geta haft samband við alþjóðasetrið til að fá aðstoð þegar þörf er á túlk (Asetur, e.d.; 

Rauði kross Íslands, 2011). Fjölmenningarsetrið hefur það hlutverk að hjálpa í sambandi 

við samskipti fólks af ólíkum uppruna, efla þjónustu við útlendinga sem búsettir eru á 

Íslandi eða vilja flytja hingað erlendis frá. Fjölmenningarsetrið býður upp á 

upplýsingarsíma sem innflytjendur geta hringt í með hvaða spurningar sem er, á átta 

mismunandi tungumálum (Fjölmenningarsetur, e.d.–f; Rauði kross Íslands, 2011). 

Jafnréttishús veitir upplýsingar um Ísland og samfélagið hér á landi fyrir innflytjendur. 

Einnig er boðið upp á ráðgjöf í menningarmun, menningarsjokki, fordómum, rasisma og 

tungumálum. Jafnréttishús býður einnig upp á túlkaþjónustu (Rauði kross Íslands, 2011; 

Jafnréttishús, e.d.). 

4 Fötluð börn innflytjenda og aðkoma félagsráðgjafa 

4.1 Þjónusta fyrir fötluð börn innflytjenda á Íslandi 

Á Íslandi er í boði margs konar úrræði fyrir fötluð börn innflytjenda og fjölskyldur þeirra. 

Þessi þjónusta er í boði fyrir alla þá sem hafa lögheimili hér á landi samkvæmt lögum um 

félagsþjónustu sveitarfélaganna nr. 40/1991 og eru nefnd hér að neðan.  

Það úrræði sem mest er notað af fjölskyldum fatlaðra barna er stuðningsfjölskyldur 

(María Játvarðardóttir, 2008). Stuðningasfjölskylda er til staðar fyrir barnið og fjölskyldu 

þess. Barnið dvelur á heimili stuðningsfjölskyldunnar þar sem markmiðið er að styðja 

foreldrana í forsjárhlutverki, veita þeim hvíld og styrkja stuðningsnet barnsins 

(Reykjavíkurborg, e.d.-a).  

 Næsta úrræði er liðveisla sem er persónulegur stuðningur og aðstoð sem einblínir á 

að rjúfa félagslega einangrun. Í liðveislu er gerðir hinir ýmsu menningar og félagslega 

tengdu hlutir sem barnið hefur ekki tækifæri á að gera eitt (Sjónarhóll, e.d.-a).  

Skammtímavistun er úrræði sem fjölskyldur fatlaðra eiga rétt á. Skammtímavistun er 

til staðar til að létta á álagi af fjölskyldum fatlaðra barna. Þetta er gert til að stuðla að því 

að börn geti búið sem lengst í heimahúsum (Sjónarhóll, e.d.-b).  

Frístundarstarf er í boði fyrir fatlaða í Reykjavík. Starfræktir eru þrír frístundaklúbbar 

fyrir fötluð börn í fimmta til tíunda bekk sem eru í almennum grunnskóla. Börn sem eru í 

Klettarskóla eða Brúarskóla, sem eru skólar fyrir fötluð börn, geta sótt frístundarklúbba 

við sína skóla. Hitt húsið býður upp á frístundar- og félagsstarf fyrir einstaklinga 16 – 40 

ára(Reykjavíkurborg, e.d. -b).  

 Á sumrin eru í boði hinar ýmsu sumardvalir og sumarbúðir fyrir fötluð börn. 

Sumardvalir eru góðar fyrir fötluð börn til að komast í nýtt umhverfi og kynnast nýju fólki 

(Sjónarhóll, e.d.-c).  

Eins og tekið var fram hér að ofan hafa fatlaðir samkvæmt lögum um félagsþjónustu 

sveitarfélagana nr. 40/1991 rétt á leikskólagöngu með sérúrræði ef það þarf. Í lögum um 

grunnskóla nr. 91/2008 er tekið fram að á Íslandi eru grunnskólar starfræktir sem hafa 

sérdeildir fyrir fatlaða eða beita sérúrræðum, einnig eru tveir sérskólar fyrir fatlaða sem 

þjóna öllu landinu. Sérskólarnir eru annars vegar Brúarskóli, sem er tímabundið úrræði 

fyrir nemendur sem eiga við alvarlegan geðrænan og tilfinningarlegan vanda, og hins 

http://www.serstokborn.is/upplysingavefur/studningur/skammtimavistun/

vegar er það Klettaskóli, sem er fyrir nemendur með miðlungs og alvarlega þröskahömlun 

og nemendur með væga þroskahömlun og aðrar viðbótar fatlanir (Reykjavíkurborg, e.d). 

Samkvæmt 17. gr laga um grunnskóla eiga nemendur rétt á að komi sé til móts við þær 

námþarfir sem þeir hafa í almennum grunnskóla án aðgreiningar. Þeir nemendur sem 

hafa sérþarfir eða félagslega örðuleika vegna fötlunar eiga rétt á sérstökum stuðningi í 

samræmi við metnar aðstæður. Í 24. gr laga um grunnskóla kemur fram að markmið náms 

og kennslu sé þannig háttað að komið sé í veg fyrir mismunun vegna kyns, uppruna, 

kynhneigðar, stéttar, búsetu, trúarbragða, heilsufars, fötlunar eða stöðu að öðru leyti.  

4.2 Aðkoma félagsráðgjafa við innflytjendur og fötluð börn. 

Félagsráðgjöf er fag sem er frekar nýtt og hefur þróast í kjölfar samfélagsbreytinga sem 

urðu á 19. öldinni. Henni er ætlað að hjálpa einstaklingum til sjálfshjálpar. Það er gert með 

því að vera til staðar fyrir einstaklingin, hjálpa honum að fá aðstoð og koma í veg fyrir 

félagslega vanhæfni (Farley, Smith og Boyle, 2012). 

Í félagsráðgjöf er mikilvægt að hugsa um heildarsýnina og vinna með einstaklingum 

eftir kerfishugsun. Þar sem félagsráðgjafar vinna bæði í samfélags- og í einstaklingsvinnu, 

sjá þeir vanda einstaklinga í ljósi samfélagsþátta og geta hjálpað við að koma í veg fyrir 

frekari samfélagsvanda sem tengist misjöfnum lífsgæðum einstaklinga og fjölskyldna. 

Félagsráðgjafar eru bundnir við siðareglur félagsráðgjafa og kröfunni um menntun. Sem 

félagsráðgjafi er hægt að sérhæfa sig í persónulegu áhugasviði og færni (Sigrún 

Júlíusdóttir, 2006). Staða fjölskyldna og einstaklinga sem sækjast eftir aðstoð 

félagsráðgjafa getur verið ólík. Þessir einstaklingar og fjölskyldur koma allstaðar frá, úr 

öllum þjóðfélagshópum og eiga oft á tíðum rætur sínar að rekja til ólíkra 

menningarsamfélaga. Þegar unnið er með þessum fjölskyldum og einstaklingum ber að 

hafa í huga þær margbreytilegu aðstæður og aðlaga þjónustuna að þeim (Guðrún 

Þorsteinsdóttir, Hrönn Björnsdóttir og Sigríður María Játvarðardóttir, 2006). 

Félagsráðgjafafélag Íslands er með starfandi níu fagdeildir og eru málefni fatlaðs fólks og 

fjölmenningarfélagsráðgjöf meðal þeirra (Félagsráðgjafafélag Íslands, e.d.-a).  

4.2.1 Starf félagsráðgjafa að málefnum fatlaðs fólks 

Félagsráðgjafar sem vinna að málefnum fatlaðs fólks fjölgar ört og er það mest megnis 

vegna flutnings á þjónustu við fatlað fólk frá ríki til sveitarfélaga. Félagsráðgjafar vinna 

aðallega að málaflokknum í gegnum félagsþjónustu sveitarfélaganna. Þeir vinna einnig að 

málefnum fatlaðra í gegnum Greiningar- og ráðgjafastöð ríkisins, Tryggingarstofnun 

ríkisins, hagsumunasamtök og önnur félagasamtök. Fagdeild félagsráðgjafa hjá 

Félagsráðgjafafélagi Íslands vinnur að málefnum fatlaðs fólk en hún var stofnuð árið 2011 

(Félagsráðgjafafélag Íslands, e.d.-b). 

Á Greiningar- og ráðgjafastöð ríkisins er einblínt á fjölskyldumiðaða þjónustu og er 

því hlutverk félagsráðgjafa þar mikilvægt. Félagsráðgjafar sem vinna þar starfa í nánu 

samstarfi við fjölskyldur fatlaðra barna og er horft á aðstæður og þarfir fjölskyldunnar 

sem heild. Félagsráðgjafinn er einnig tengiliður fjölskyldunnar fyrir þjónustu sem er í boði 

fyrir utan Greiningarstöðina, t.d. hjá félagsþjónustu sveitarfélaga. Á Greiningarstöðinni er 

unnið þverfaglega teymisvinnu þar sem félagsráðgjafar gegna veigamiklu hlutverki. Þeir 

mynda sterk tengsl við fjölskyldurnar og geta hjálpað þeim vegna þekkingar sinnar á 

réttindum og þjónustuúrræðum. Foreldrar fatlaðra barna vilja oft á tíðum afla sér 

upplýsinga um réttindi barna sinna og getur það verið flókið og strembið ferli fyrir þá 

óstudd og er félagsráðgjafin vel til þess fallinn að veita aðstoð við það. Félagsráðgjafar eru 

gjarnan í góðu samstarfi við þá aðila sem veita þjónustu og stuðning fyrir fatlaða barnið 

og fjölskyldu þess. Þar sem félagsráðgjafar vinna ávallt með heildarsýn að leiðarljósi eru 

þeir í kjörnum aðstæðum til að finna út hverjar aðstæður fjölskyldunnar eru og vinna svo 

að úrræðum í samræmi við þær aðstæður (Guðrún Þorsteinsdóttir, Hrönn Björnsdóttir og 

Sigríður María Játvarðardóttir, 2006). 

4.2.2 Fjölmenningarfélagsráðgjöf 

Félagsráðgjafar sem vinna með innflytjendum þurfa að taka tillit til menningarmismunar 

og hvaða áhrif mismunandi menning getur haft á starfið. Í fjölmenningarfélagsráðgjöf þarf 

félagsráðgjafinn að vera upplýstur um mismunandi menningu og skilja hvernig 

aðlögunarferlið gengur fyrir sig og gera ráð fyrir fjölmenningarbreytileika. Það sem gerir 

félagsráðgjöfum kleift að takast á við fjölmenningarfélagsráðgjöf og auka hæfni sína á því 

sviði er þrennt: Fyrst er að vera vör um eigin fordóma, gildi og afstöðu, næsti er skilningur 

á mismunandi veraldlegum gildum skjólstæðinga og síðasti er eiginleikin að geta gert 

viðeigandi ráðstafanir og áætlanir. Þessir þrír eiginleikar hafa þrjár víddir sem eru, trú, 

viðhorf og þekking-hæfni. Félagsráðgjafar sem vinna með innflytjendum þurfa að vera 

vakandi fyrir því að yfirfæra ekki fordóma sína og viðhorf á skólstæðinginn og er miklvægt 

að þeir séu upplýstir og meðvitaðir um eigin fordóma. Ef þeir eru það ekki er hætta á að 

þeir ómeðvitað sýna fordóma í vinnu sinni og getur það haft áhrif á reynslu innflytjendans 

á þjónustunni(Puukari og Launikari, 2005). 

Starf félagsráðgjafa hefur alltaf snúist um að tengjast skjólstæðingi sínum á 

hjálpsaman máta. En þegar það kemur að innflytjendum vekur Fong (2004) athygli á því 

að félagsráðgjafar þurfa að reyna skilja hvað hjálp er í þeirra augum. Þekking og skilningur 

á ólíkum menningarheimum hefur gríðarleg áhrif á hvernig félagsráðgjafar vinna með 

innflytjendum. Því meiri þekking því betri tengsl verða á milli skjólstæðings og 

félagsráðgjafans (Fong, 2004). Vinna með innflytjendum getur verið erfið vegna þeirra 

erfiðleika sem fylgir því að aðlagast nýju landi. Félagsráðgjafar þurfa að vera tilbúnir að 

vinna með hverjum sem er og vera opnir fyrir fjölbreytileika og ólíkum bakgrunni 

einstaklinga án fordóma. Starf þeirra snýst mikið um valdeflingu og er það miklvægt að 

vinna að því með innflytjendum (Fong, 2004; Garcia, 2008). 

Alþjóðleg samtök félagsráðgjafa (e. National Association of Social Workers) taka fram 

að félagsráðgjafar eiga að vera meðvitaðir um sína trú og menningarlegu gildi, það er 

fyrsta skrefið í að skilja menningu annarra. Þeir þurfa að vera meðvitaðir um persónulegar 

tengingar og vera tilbúnir að láta málið í hendur annarra félagsráðgjafa ef eitthvað kemur 

upp á. Að líta í eigin barm hjálpar við að skilja menningarlegan mun og kemur í veg fyrir 

staðalímyndir. Um leið og einstaklingar þróa fjölbreytni innan síns hóps er hægt að vera 

opnari fyrir margbreytileika annarra hópa. Samtökin telja að félagsráðgjafar þurfi að skilja 

menningu og hvernig mannleg hegðun er innan mismunandi samfélaga og vita að hver 

menning hefur sinn styrkleika. Þeir þurfa að hafa þekkingu á skjólstæðingum sínum og 

vera meðvitaðir um menningarlegan mun, til þess að geta þjónustað þá á þann hátt sem 

þeim hentar. Félagsráðgjafar ættu að vera menntaðir og ættu að sækjast eftir menntun í 

félagslegum margbreytileika og virða kynþátt, uppruna, húðlit, kynhneigð, aldur, 

hjúskaparstöðu, pólitíska stöðu, trú og andlega eða/og líkamlega fötlun. Félagsráðgjafar 

þurfa að vinna að því markmiði að hafa marga möguleika fyrir fólk, sérstaklega fyrir þá 

sem þurfa aðstoð. Þeir ættu að ýta undir aðstæður sem leiða af sér virðingu fyrir 

fjölmenningu og félagslegum margbreytileika. Þeir ættu að hjálpa við að dreifa 

upplýsingum um félagslegan breytileika, reyna að minnka fordóma og styðja stofnanir 

sem eru fjölmenningarlegar og ýta undir jafnrétti fyrir alla (NASW, 2001). 

Þegar unnið er með innflytjendum þarf að læra um menningu skjólstæðinganna og 

vita hvað menningin þýðir fyrir þá. Mikilvægt er að opið sé fyrir ummræður um 

fjölbreytileika og nota viðtalstækni til að skilja menningarlegt tungumál skjólstæðingsins. 

Gera þarf alhliða mat á kerfi skjólstæðingsins, hvaða menningarlegar venjur og hefðir eru 

styrkleikar og aðskilja þá frá vandkvæðum og óviðeigandi hegðun. Að lokum þarf að 

samþætta þessa styrkleika sem komu fram í matinu og gera viðeigandi áætlun fyrir 

skjólstæðinganna og virða val þeirra við að finna markmið og leiðir sem henta þeim. Það 

getur verið gott að nota stuðningskerfi innflytjendanna til að leysa vandamál. 

Stuðningskerfin geta verið trúarleg og andlegir leiðtogar, heilarar innan 

menningarsamfélagsins, fjölskylda og önnur samfélagsleg úrræði eins og valdefling. Það 

getur reynst gott fyrir félagsráðgjafann að vita hvaða staðalímyndir og goðsagnir eru til 

staðar í menningu skjólstæðingsins og að viðeigandi þjónusta sé í boði fyrir þá í samræni 

við þeirra trú. Undirstaða þess er góð samskipti við skjólstæðinga og skulu félagsráðgjafar 

bjóða upp á upplýsingar, tilvísanir, og þjónustu á tungumáli sem skjólstæðingurinn skilur 

og getur þetta falið í sér þjónustu túlks (NASW, 2001).  

4.3 Tækifæri og erfiðleikar í nýju landi 

Fötlun er til staðar alstaðar í heiminum en rammin þar sem fólk skilgreinir fötlun er 

misjafn eftir löndum og menningu sem leiðir af sér ólíka löggjöf í hverju landi fyrir sig. 

Þetta ýtir undir hvernig heilbrigðis- og velferðarþjónustan byggð upp og hvernig 

innflytjendur ná að nýta sér hana. Þegar flutt er í nýtt land eru margir hlutir sem hafa áhrif 

eins og hvernig heilbrigðis- og félagsþjónustan er í landinu (Daudji, Eby, Foo, Ladak, 

Sinclair, Landry og Gibson, 2011).  

Albrecht, Devlieger og van Hove (2008) telja að það sé mikilvægt að gera sér grein 

fyrir hvernig fötlun er skilgreind í nýja landinu og hvernig unnið er þegar það kemur að 

fötlun. Sem dæmi þá getur verið misjafnt eftir löndum hvað sé skilgreint sem fötlun, bæði 

þegar það kemur að nýja landinu eða upprunalandi innflytjendans. Þeir leggja áherslu á 

að mikilvægt sé að hafa í huga að misjöfn samfélög túlka fötlun á mismunandi hátt. Fötlun 

er eitthvað sem fólk fær vegna gena, mataræðis eða kannski vegna hjátrúar? Einnig er 

umhugsunarefni hver sér um fatlaða einstaklinginn? Þetta er allt hlutir sem getur verið 

unnið að á mjög mismunandi máta í hverju landi fyrir sig (Albercht, Devlieger og van Hove, 

2008). Cabieses, Pickett, og Tunstall (2012) telja að innflytjendur þurfi að yfirstíga ýmis 

vandamál þegar flutt er í nýtt land. Til dæmis að skilja ekki menninguna, tugumálið, finna 

fyrir fordómum, félagslegri einangrun og fleira. Þessi vandamál geta orðið verri þegar 

innflytjendafjölskyldur eiga fatlað barn þar sem ýmiss vandkvæði fylgja oft á tíðum fötlun 

sem þarf að yfirstíga eins og félagslegri einangrun ( Cabieses, Pickett og Tunstall, 2012).  

Að vinna með innflytjendum í heilbrigðisgeiranum getur verið flókið vegna 

tungumálaerfiðleika, menningarmunar og aðlögunarhæfni. Í rannsókn sem gerð var í 

Kanada kom í ljós að innflytjendur og flóttamenn voru ólíklegri heldur en aðrir til þess að 

sækjast eftir aðstoð í heilbrigðisgeiranum. Þetta er vegna menningarlegra hindrana, 

tungumálaerfiðleika, vilja til að hjálpa sér sjálf, ótti að starfsfólk skilji sig ekki og ótti við 

fordóma. Innflytjendur koma oft með mismunandi gildi og hafa upplifað heilbrigðiskerfi á 

mismunandi hátt (Krimayer, ogfl., 2011). Í rannsókn sem gerð var hér á landi um viðhorf 

innflytjenda til þjónustu Reykjavíkurborgar kom í ljós að innflytjendur voru almennt ekki 

meðvitaðir um hvaða þjónusta væri í boði fyrir þá. Það kom einnig í ljós að innflytjendur 

voru almennt ekki að nýta sér túlkaþjónustu sem var í boði heldur fengu þeir börn sín eða 

ættingja til þess að túlka fyrir sig. Þáttakendur rannsóknarinnar voru almennt sammála 

því að upplýsingaflæði væri ábótavant og laga þyrfti það (Ólöf júlíusdóttir, 2007). 

Mikilvægt er fyrir heilbrigðis og- félagsþjónustustarfsmenn að bera virðingu fyrir því 

(Krimayer, ogfl., 2011). 

Í rannsókn sem gerð var í Kanada um mæður í innflytjenda fjölskyldum sem áttu 

fötluð börn kom í ljós að þátttakendur höfðu mismunandi skilning á hugtakinu fötlun. 

Mæðurnar voru oft á tíðum undir áhrifum frá sinni menningu, fjölskyldu og trú. Einnig 

voru þær að reyna að aðlaga það sem sérfræðingarnir sögðu um barnið að þeirra eigin 

skilningi. Sýn mæðrana, á fötlun barna þeirra, getur verið undir áhrifum af félags- og 

menningarlegum þáttum og nýttu þær sér trú sína og félagsleg tengslanet ásamt aðstoð 

sérfræðings til að aðlagast nýjum aðstæðum. Í rannsókninni kom þrennt í ljós. Fyrsta var 

um það að sýn mæðranna á fötlun blandaðist af þeirra menningu og menningu nýja 

landsins. Annað var að mæðurnar upplifðu líkamlegar, tilfinningalegar og félagslegar 

hindranir og það þriðja var að mæðurnar voru alltaf með það að markmiði að barnið 

þeirra gæti lifað sem eðlilegasta lífi og höfðu margar von um að hægt væri að lækna 

fötlunina (Daudji, Eby, Foo, Ladak, Sinclair, Landry og Gibson, 2011). 

Í skýrslu velferðarráðuneytisins um skipulag heilbrigðisjónustu við börn og unglinga 

með geðraskanir er tekið fram að passa þurfi sérstaklega upp á börn innflytjenda vegna 

aðstæðna þeirra. Erfitt getur reynst að ná til þeirra einstaklinga sem þurfa á þjónustu að 

halda. Menningarmunur og tungumálaörðugleikar skapa hin ýmsu vandamál þegar það 

kemur að því að veita börnum innflytjenda meðferð eða nauðsynlegan stuðning. Það þarf 

að veita foreldrum leiðsögn og passa upp á það að þeir skilji hvað sé í gangi og hvernig 

ferlið fer fram. Einnig er mikilvægt að upplýsa þá um þá þjónustu sem í boði er og hver 

réttindi þeirra séu. Mikilvægt getur verið að veita fjölskyldunni túlkþjónustu en það getur 

verið vandamál því oft á tíðum ríkir mikill óvissa um það að hver eigi að borga fyrir þessa 

tilteknu þjónustu (Velferðarráðuneytið, 2005).  

5 Umræður og lokaorð 

Innflytjendur sem eiga börn með fötlun geta þurft að ganga í gegnum meiri erfiðleika en 

aðrir innflytjendur þegar flutt er milli landa. Það er misjafnt hvernig fötlun er skilgreind 

eftir löndum og sums staðar er orðið fötlun ekki til og getur það haft áhrif á aðlögunarferli 

innflytjendafjölskyldna sem eiga fatlað barn. Áhrifin geta komið fram ef til dæmis 

fjölskyldan hefur aldrei fengið greiningu á barn sitt vegna þess að hugtakið fötlun er ekki 

til í þeirra landi eða að hún sé hrædd við að leita sér aðstoðar. Mikilvægt er fyrir starfsfólk 

félagsþjónustunar að vera vakandi því oft á tíðum er fjölskyldan að hræðast eitthvað sem 

var í heimalandi þeirra en er ekki til staðar í nýja landinu. 

Fatlað fólk er oft á jaðrinum í samfélaginu og á í hættu að einangrast. Innflytjendur 

eru á sama báti og geta átt erfitt með að fóta sig í samfélaginu sem getur leitt til 

einangrunar. Fatlað fólk og innflytjendur eru minnihlutahópar sem þurfa að takast á við 

ýmsa erfiðleika. Fatlað fólk upplifir oft á tíðum fordóma í sínu lífi, sem sýnir sig á þann 

hátt að það fái ekki sömu tækifæri til þess að upplifa samfélagið eins og ófatlað fólk . Það 

getur því verið erfitt fyrir fatlaða einstaklinga að aðlagast samfélaginu. Það geta verið 

margar hindranir til staðar í samfélaginu fyrir fatlað fólk. Félagslega sjónarhornið lítur svo 

á að samfélagið búi til fötlun í gegnum félagslega þætti, til dæmis lélegt aðgengi, 

andfélagsleg viðhorf og fordóma. Tækifæri til að upplifa samfélagið á sama hátt og aðrir, 

með til dæmis auknu aðgengi, gerir það að verkum að einstaklingarnir verða ekki hamlaðir 

af skerðingu sinni. Áður en félagslega sjónarhornið kom fram var talað um fötlun sem 

líffræðilegt ástand en í dag er farið að gera samfélagið ábyrgara fyrir fötluðum 

einstaklingum og auka þátttöku þeirra. 

Innflytjendur upplifa oft á tíðum fordóma og það getur reynst erfitt fyrir þá að 

aðlagast nýju samfélagi vegna tungumálaerfiðleika og menningarmuns. Innflytjendur 

ganga í gegnum stig menningaráfalls þegar flutt er í nýtt land og skiptir miklu máli að 

undirbúa sig vel áður en flutningur á sér stað, til að minnka þetta áfall. Samkvæmt fyrsta 

stigi í flutningsferilslíkani Sluzki er talað um að undirbúningurinn skipti miklu máli og getur 

verið auðveldara fyrir innflytjendurna að koma í nýtt land ef þeir eru búnir að kynna sér 

réttindi sín eða vita hvar hægt er að nálgast mikilvægar upplýsingar í nýja landinu. Ef 

innflytjendur gera þetta ekki er hætta á að þeir einangrist og tengist ekki menningu nýja 

landsins.  

Tækifæri fatlaðra innflytjenda og þá sér í lagi fjölskyldna sem eiga fatlað barn á Íslandi 

liggja aðallega í löggjöf um málefni fatlaðra og málefni innflytjenda, þó vantar enn leiðir 

og úrræði til að stuðla að virkni í samfélaginu eins og almenna túlkaþjónustu og fleiri 

tækifæri til að læra Íslensku. Í lögum um málefni fatlaðra er lögð áhersla á að lifa í jafnrétti, 

rétt til sérstakrar ummönnunar og stuðla að félags- og menningarlegri aðlögun. 

Innflytjendur eiga rétt á þeirri þjónustu sem fatlað fólk hefur rétt á, svo lengi sem þeir séu 

með lögheimili hér á landi. Greiningar- og ráðgjafastöð ríkisins er með góða aðstöðu til að 

aðstoða fjölskyldur fatlaðra barna. Á Greiningar- og ráðgjafastöðinni vinna félagsráðgjafar 

sem tengiliðir fjölskyldna sem eiga fötluð börn og hjálpa þeim að takast á við fötlunina, 

finna úrræði og upplýsa þær um réttindi sín. Félagsráðgjafar vinna með heildarsýn að 

leiðarljósi og eru í góðri stöðu til að aðstoða innflytjendur og fatlaða. Með valdeflingu 

væri hægt að hjálpa þeim að aðlagast í samfélaginu og verða partur af því. Innflytjendur 

eru þó sérstakur áhættuhópur því þeir eiga það til að leita sér ekki aðstoðar heldur reyna 

að laga hlutina sjálfir með aðstoð fjölskyldu eða annarra innflytjenda. Þetta væri hægt að 

laga með því að upplýsa innflytjendur um réttindi sín og hvetja þá til að nýta sér þau. Þetta 

er mikilvægt, sérstaklega fyrir foreldra fatlaðra barna þar sem mikilvægt er fyrir þau að 

vita hvaða úrræði og þjónusta er í boði fyrir börn þeirra.  

Á Íslandi eru þrír staðir, alþjóðahús, jafnréttishús og fjölmenningarsetrið, sem 

sérhæfa sig í að aðstoða innflytjendur og kynna þeim réttindi þeirra og bjóða einnig upp 

á túlkþjónustu sem er mikilvæg fyrir innflytjendur. Innflytjendur geta einnig leitað sér 

aðstoðar þar, varðandi skólamál og allt sem viðkemur heilbrigðisþjónustu hér á landi. Lög 

um málefni innflytjenda leggja áherslu á að hagsmunir innflytjenda séu samþættir allri 

stefnumótun, stjórnsýslu og þjónustu sem er í boði hér á landi. Í aðlögunarstefnu 

innflytjenda er lögð áhersla á að bera eigi virðingu fyrir menningu og 

tungumálaerfiðleikum.  

Fatlaðir hafa rétt á styrk frá sjúkratryggingum fyrir æfingarmeðferð, þjálfun, 

nauðsynlegum hjálpartækum og bifreiðum. Einnig greiða sjúkratryggingar lyf sem 

lífsnauðsynleg eru til afnota að staðaldri og næringarefni vegna hamlaðra 

líkamsstarfsemi. Þessi réttindi eru til staðar fyrir alla þá sem hafa verið búsettir hér á landi 

í að minnsta kosti sex mánuði án bóta. Þetta getur verið kostur en einnig ógn þegar til 

dæmis innflytjendur sem búa hér lenda í slysi áður en þessir sex mánuðir eru liðnir eða ef 

eitthvað kemur upp á og þeir þarfnast félagslega hjálp frá sveitarfélagi sínu.  

Viðhorf í garð innflytjenda á Íslandi er fremur gott en þó eru fordómar til staðar. 

Fordómarnir sýna sig aðallega þegar skoðað er hvort Íslendingar vilji hafa landamærin 

opin eða hafa harðari skilyrði fyrir því að koma til landsins. Í rannsókn sem gerð var kom 

í ljós að Íslendingar voru almennt sammála um að innflytjendur væru velkomnir hérna svo 

lengi sem næg atvinna væri til staðar. Þetta viðhorf skapar þó erfiða stöðu fyrir 

innflytjendur þegar bjátar á í samfélaginu, eins og við hrun eða skort á störfum á 

atvinnumarkaði í landinu. Fatlað fólk hefur þurft að upplifa fordóma frá samfélaginu í 

gegnum tíðina en fer það þó minnkandi. Viðhorf í garð fatlaðs fólks er almennt gott en 

mætti þó bæta, þegar það kemur að réttindum og möguleikum í samfélaginu. 

Í þessari ritgerð komst höfundur að þeirri niðurstöðu að innflytjendafjölskyldur með 

fötluð börn geta átt í erfiðleikum með að aðlagast í nýju landi. Engu að síður eru margar 

leiðir og úrræði til að hjálpa við að gera aðlögunarferlið auðveldara. Höfundur telur að á 

Íslandi hefur bæði fatlað fólk og innflytjendur það almennt gott, þó sé margt sem má 

bæta. Það sem höfundur telur vera mikilvægt að bæta, er upplýsingaflæði til innflytjenda 

um réttindi þeirra og almenn réttindi til túlkaþjónustu. Þessi atriði geta verið mikilvæg 

þegar kemur að aðlögun í nýju landi. Úrræðin sem eru í boði fyrir fötluð börn innflytjenda 

eru margs konar og eiga þessi úrræði eftir að auðvelda innflytjendafjölskyldum að verða 

partur af nýju samfélagi. Eins og staðan er í dag telur höfundur að innflytjendur með 

fötluð börn eigi erfiðara með aðlögun og eru í meiri hættu á að einangrast heldur en þeir 

sem ekki eiga fötluð börn. Áhugavert væri að rannsaka þennan minnihlutahóp og athuga 

hvernig þeirra sýn er á aðlögunarferlinu og hvaða tækifæri og ókostir séu til staðar að 

þeirra mati. 

 

 

 

____________________________________ 

   María Katrín Sveinbjörnsdóttir  

